
«Euskararen alde lan egin dut» 

Juan San Martinen pentsamendua. Euskara, euskalgintza, politika eta literatura lantzeaz gain, asko hausnartu zuen gaion inguruan idazleak.

 ainara gorostitzu Hamaika alor ukitu eta landu zituen Juan San Martinek bizi zen artean. Guztiak ere euskararekin eta euskaltzaletasunarekin lotuak. Hona hemen idazle, euskaltzale, euskaltzain, mendizale eta EAEko Ararteko izandako eibartarrak han-hemenka emandako elkarrizketetan plazaratutako hainbat gogoeta eta iritzi: 

. Haurtzaroa eibarren: «Errepublika etorri zenean bederatzi urte nituen eta ez nintzen horrelako kontuekin arduratzen. Bi urte zaharrago zen anaiak goizeko seireten esnatu eta esan zidan Republika etorri zela, erantzun nion: 'Zein da Republika?'. Gero bai, aurrerago jabetu nintzen egoera hartaz. Eibartar gehienak ezkertiarrak ziren eta sozialista girokoa ez zena, abertzalea zen. Ia karlistarik ez zegoen. 

»Elkarrenganako errespetua eta tolerantzia zegoen orduan, gaur ez bezala. Sozialista zaharrak eta abertzale zaharrak elkarren lagun minak izan dira Eibarren. Gazteen artean auziren bat sortzen zenean, berehala sartzen ziren konponketa egitera. 

»Gero, gerra oso gogorra izan zen. Lehenengo, bihurri izateari utzi behar izan nion. Etxerik gabe gelditu ginen. Lehendabizi, Arratia inguruan ibili nintzen izeba baten etxea. Gero, frontea mugitu zenean, jarraitu genuen Santander aldera eta handik, Asturiasera. Frantziara joateko asmotan itsasoratu ginen Gijonetik, baina bidean harrapatu gintuzten. Gerran, bestalde, Gernikako bonbardaketaren eguna gogoratzen dut: mendi tontor batean ginen eta hegazkin ugari ikusi nituen. Zerua gorri ikusten zen eta menditik jaistean irratitik entzun genuen bonbardaketaren albistea. Gero bizi behar izan genuen errepresioa oso gogorra izan zen. Familia guztia gorri bezala fitxatua zegoen». 

. Euskaltzale, soldadutzan: «Soldadutzara joan nintzenean, amari idazten hasi eta buruan ez zitzaidan sartzen amari gazteleraz ezer idaztea. Euskaraz idatzi nion, erdarazko grafiarekin. Ez nekin besterik. Lehenengo aldia izan zen euskaraz idatzi nuena. Eta giroaren aldetik, Madrilen txoke handia izan nuen hango mentalidadearekin. Euskaraz ezin zenuen hitzik ere atera, bestela, akabo. Erdaraz ez zekitenak zigortu egiten zituzten, eta erdararik ez zekiten euskaldunak teoria klasetan burla egitearren ateratzen zituzten, tontoak balira bezala. Itzultzaile egin behar izaten nuen. Behin euskaraz entzun eta brigada batek esan zidan: 'Malditos vuestros padres que os enseñaron esa puñetera lengua!»... «Oiga, perdone, a mi mis padres no me han enseñado nada malo'. Esan banion esan nion! Eman zidan jipoi ikaragarria! Lurrera bota, zapaldu... odolduta utzi ninduen. Horrek erreakzioa sortarazi zidan. Niretzat azkena izan zen. Hor hasi nintzen kontzientzia hartzen. 

»Soldadutza amaitu nuenetik euskararen alde lan egin dut, gure herriko baliorik garrantzitsuenetako bat delako». 

. Euskararen defentsa: «Nik euskararen defentsa egin dut, lan asko egin dut euskararen alde, baina inoiz ez naiz gaztelaniaren kontra joan. Gaztelaniaz ere lana asko egin dut, gainera. Hizkuntzak ez daude bata bestearen kontra; hizkuntzak daude, naturan, herrietan, politika asmatu baino lehenagotik. Europan, eta Espainian batez ere, hizkuntzen kontrako gerrak egiten ari dira». 

. Olerkari: «Jokin Zaitegik bultzatu ninduen idaztera, grazia neukala eta animatzeko, berak egingo zizkidala zuzenketak. Era guztietako artikuluak idatzi nituen Euzko Gogoa-n: hizkuntzari buruzkoak, etnografiakoak. Ahalegindu nintzen euskara batuan edo Azkueren teoriako gipuzkera osotuan egiten. 

»Nire poemarik gehienak Euzko Gogoa-n eta Olerti-n argitaratuak dira, Otsalar ezizenarekin. 1964an asmatu zuen Arestik Otsalar neu nintzela. Nik ez nuen aitortu, berak asmatu zuen. Hizketan ari ginen eta: 'Otsalar zu zara!'. 'Zer bat?'. 'Zurekin elkarrizketa asko izan dut, eta zure pentsamendua eta harena berdinak dira. Erlijiozko kezkaz, existentzialismo kezkak.. zu zara'. Eta aitortu nion. »Lehengo idazleak oso gogokoak ditut, nahiz eta euskara batuan egon ez, oso interesgarriak dira. Nik gaur ikusten dut gazteek gazteleraren eragin gehiegi dutela, eta euskara pobreagoa erabiltzen dutela. Idazle gazteak ez zaizkit hainbeste gustatzen». 

. Euskaltzaindia: «Lantegian, konturatu gabe, zaharrei entzundako hitz teknikoak biltzen hasi nintzen, asko harrigarriak ziren. Fitxak egiten hasi nintzen eta ez nekien zer egin haiekin. Garai hartan Euskaltzaindia martxan hasia zen eta hara bidali nituen. Argitaratu egin zuten bilduma, eta urgazle izendatu ninduten. Batzarretara joaten hasi nintzen, ez beti, batzarrera joateko lana galdu behar zenuen eta. 60ko hamarkadan euskaltzain oso izatera iritsi nintzen. 

»Euskararen batasuna ez da askok pentsatzen duten bezala 68an Arantzazun sortu. Arantzazun gauza asko zehaztu ziren, baina euskararen batasuna aurretik zetorren. Bazegoen Kanpionek eginiko informe bat eta gero Azkueren gipuzkoar osatua». 

. EAE-ko ararteko: «Inportantea izan da humanismo aldera izan dudan joeragatik. Alde horregatik oso gauza politak egitea egokitu zait eta poz handia eraman dut. Baina politikak desengainu handia eman dit. Esan bati gauza bat, eta belarri batetik sartu eta beste batetik irten. Hori askotan, eta kolore guztietako politikoekin. Txarrena, txantajea eginez, ETAren eta HBren ingurukoak izan dira, baina boto gehien dituzten alderdiek ere presio handia egin didate, eta ezikusiaren egin, sarri. Esatekoak ere ez dira EAJkoek eta PSOEkoek egin dizkidatenak. 

»Aspaldi esaten nuen denok dugula neurri batean Frankismoaren ukitua. Denok diktadore txiki bihurtu garela. Sentsazio hori baneukan lehendik, baina hor egon naizenean gehiago ikusi dut. »Politikoek sarri ez dute kultura askorik. Historia ez dute ezagutzen, eta hor dabiltza eztabaidan». 

. Mendia: «Eibarren, han zuloan sartuta, inpresioa egiten zidan tontor batera igo eta ikusten zen panorama guztiak! Ulertu behar da Eibarren mendizale asko izatea, zulo horretan egonda. Ume-umetatik hasi nintzen. 

»1951n lortu nuen Pirinioetan ibiltzeko pasea. Hiru Errege Mahaia igo nuen, eta gero Aneto. Naranjo lehenengo aldiz igo genuenean, baserriko abarkekin igo genuen. Mont Blanc izan da igo dudan mendirik altuena. Guk geneukan posibilitatearekin ez zen beste inora joaterik. Guk, gainera dena gure poltsikotik egiten genuen». 
